
Bira 

Amagoia Iban 

Txirlarenak 

Kaixo, X izena dut eta oskolikoa naiz. Urteak daramatzat neure buruari esanez oskolemia txapeldunen gizartean bizi garela, oskol on bat edukitzea oso erosoa dela egunero txiki-txiki eginda oheratu nahi ez baduzu, baina oskolak ere baditu bere alde txarrak. Txarrena zein den? Norbere oskolaren aldea besterik ez dela ezagutzen akaberan, eta hori ere apenas. Kanpoko argipean bat-batean agertzen diren koloreak ikustea, izan ere, ederra behar du izan... Eta zer esan norbere oskolaren eta besteren oskolen arteko harremanez? Pitza-pitza eginda buka dezakegula, ziurrenik. Buruko oskoletik, bai, txirla bakarti sentitzeraino. Jar dezadan erraz entenditzeko moduko adibide bat: oskol akademizista jantzi berria daukan medikua datorkizu eta esaten dizu lasai hartzeko, baina ebakuntza gogorra beharko duzula agian. Zuk, barrena astindu berri dioten oskoliko halakoa, txirla aurpegia jarri, eta, «baraurik joan beharko al dut?» galderarekin erantzuten diozu. Duintasunari eusteko gakoa ere badelako gu bezalako animalia sozialentzako. Oskola. 

Munduko animaliarik zaharrena aurkitu berri dute Islandian, laurehundik gora urte omen dauzka. Ming izena jarri diote, Txinako Ming dinastia garaian jaiotakoa delako. Txirla bat da, bai, eta ironiaren oskola itxi ezinda nabil berria entzun dudanetik. 

